
Gekakgitkaluru

Nalukanune mturune ga wa 
mturone:

Wa twu kiruka 
giynumsatkaluro, wala 
gipxaka yognikgimatkaletangi 
gipokchi gigkakletpiranatikolu, 
gyanshinikanutanru tokanchi yokanatkaluru ga 
wa yimaklewlu satkaka  waneya rixinri. Pixapje 
gimkata giynumsaletlo  waka pupxalune-yma, 
yimaklewatachro waka yimaklewatachri gaa wa 
pumolene.

Wtokanu-yma wuynumsatlu  ga wa wugkakletlu 
tye kiglerpotu gigkaklu, wane pnute 
rumatananumtluna yimakikolna pokchi giwekle 
chinanu ga wa tserpiranawlu ga wa kagwakpiiru. 

Wanjitgi ngirukokpotutanro twu kiruka girixanu 
gixpaloni giynumsaluya gixo walapu chinanupa. 

¡Gimjikachinwu, giynumsatlu wugkakle!

Chichmero 
ginyawaka 
pirana



Muchikawgima
yine gi wa 
rumtapluna 

chichmero. Maylupje gima 
wane yananu chichmero. 
Maylu gimagka 
kegemgayegitnina yinni 
chichmero renekyapna, 
seyni mshinikanutni, 
chipetyanna.

Giyagni yinetka ramanu 
kegemgalegletatkaluna 
maylutka, gapro gima 
towutatkana, ga wa 
ranjitlona chowgutapyaplu 
maylu chichmerote, seyni 
wa tye gi ralukna.

Pakatgima maylu geta 
giynumsalenatlo gapro yine-
yma ga wa rumatgojrewgimata, 
yanshinikangimatna 
chogwutyapluna chichmero ga 
wa yine tenekyapa. Wale gima 
jgeklu maylu kashichanro gaproni 
ga wa ruylakanro.

Raluka gapnuretluna rumatna 
ginaka remretlu wa maylu kajpa 
gimatu chichmero waneyalutu, 
ga wa satu chichmero 
tkashimtatka ga wa talnamtatka 
yine tujgamtatka.

Gapro kaspukamtatkalu 
chichmerotka girixanu 
talgajrimtanatka ga wa kshimuna 
popriro yegi rapokmeromtatka 
chichmerotka giyampotunanu 
rapkagamtatka. Wane gima 
ruknogamta satu yineru wale 
gima ganikatkalu gipji wane rixa 
gikshikletatkaluna chichmerotka.

Geryana 
pirana



Geryana walanwa sato makloji 
kiglerpotu yine ga wa kigler 
panchi twajenata ga wa 

turu girukotjenatlo Gepjijiwutu, ma 
chogwutyaplona yine.

Goyakalu waneylu satu chichiksu 
kgiyakleru mnikawnakatu ga 
wa klunernikokta giwekachrini 
ruylata, galuka jiglokletachrini 
wale pnipreka.

Pakatgima tsla, getlo wala makloji 
kiglerpotu, wane gima china 
walapni wa nganunropa.

Seyni rumatinitka kanipreklu 
goyakalute gikeko raluka 
genekletlo, gawa raluka 
chogwuretlona.

Seyni gima Geryana giru gichko 
potgimaylu chichneksu kgiyakleru.

Giyagni kochi gima yokanata, ga 
wa koshichi chiklu ga wa pimrine  
chogwutyapluna chichneksu 
kgiyakleru seyni pejnurunniko 
magijerutana.

Shyo gima yokanatatnaka. 
Wala gima chowgutyanatkalu 
chichneksutka wale gima 
Tsla kanashkatyanatkalu. 
Wane pnute ranikatkalona 
kigler maklojitka yinero ga wa 
ganunrotatkalo ga wa kigle 
giwekletkana gimjikachinni.

Gayo 
kaglijpate



Muchikawa yine runanshichkana 
wugenenna koshpakyapluna 
kagli rapgaya girixanu Gayo 

gimkata chogwuletanna.

Gayo chowgujetanna mturunni 
rupxaka kamruretyapluna, 
gimatu gashgaji, kolpeto, 
kajpapago, psolpotunanuko 
kamrujixanna, kaglijpa-yma.

Raluka 
gasukletnimkana 
mturunni Gayo 
pjiya seyni gi wa 
rumkatanna, Gayo 
girukotpotutanna.

Seyni mturu kanshinikanuru pokgi 
gima rixnawa giyagimni Gayo 
kotpuka gipgaptoteta ga wa 
rasukatka mturu.

Rapokinitka gipji, rugkaklewatatka 
ruknonjerutka ga wa ralixyapluna 
yimaka kamruretatkana, yine 
gimatu, gashgaji, kajpapago ga 
wa pimri kagli-yma.

Mano 
ruyakatyana 
yine



Wane chinna Mano pokchi 
wanero sato yinero ga wa mapa 
wgengimlo, ga kaptotachri toturu 

wale giwakgimni tsla, wane gima chiklu 
jema shikaletyatkana, jimekanatiniwana. 

Rawapna sanaya,wane gima jemyaluna 
chiklu.

Suxo kpiklegolo, girixanu chiklu 
gigkakna gi gowukatkana 
mgenoklune, wane chinna 
wsatokanutka panchi, 
makgimakta  gixolune 
mgenokane sajrukanatkana.

Mgenokane giylatanatkalo 
runronnina, giyagni mturune 
gasukatka girixanu rumatna 
wanna chinanu tkamrurewanatni 
runronnina, ga wa pongo sreta 
rawanatatkana, Wane chinna: gewi 
wkamrutanru wupji sotlu-yma ga 
wa kajpa wa Tsla gima gimusrugata 
tenonpotgimako ranikjetlu magka.

Pakata gonga rawapyawaka, 
katsalo niklokamtanatkalu tslani, 
poyagnukta gapro getanata, 
wala gigkakatkana yegwakane 
giknogachri.

Gimolene gomkagitatkalo 
katsalotka kashichyaplona seyni wa 
katsalo penuta twananumta.

Kamashri tkomga yegi 
kashichyanatkalona tsro katsalni.

Kashichanatkalona katsalni ga wa
shigichkaganatkalona wane 
rushkikyatkaluna Tsla giwekachri. 
Rumjikatkana gimolenetka ga 
wa mapaneko gosha yatka rujga 
moletatkana yine.

Kamlewaklero 
shwamkalo



Muchikawgima yine giwa gimata 
saxpatapa gi koxa mkachriko, 
ga wa kasureruko poyitnawana 

paranta surkoxa.

Pakatgima sato yinero makloji 
gosha tyapyawaka, wane tetyalo 
sato shwamkalo, tsaxpagimanatlu 
mkachri, tumuwle gima wane china:

-Pixa pixkamka nixanni, pnumnu 
gixachrimka kamgalu numatanni.

Wale pshinitsonu gima shwamkalo 
yinero takangiya tsroskikgi maktani 
gigima pomrerokni, seyni gima 
kshinikanurni. Wane gima china:

-Gita yimaka saxpaletanutkayi 
palukinipa….

Shwamkalo yimakatkalo yinero 
suxo saxpalu mkachri, ga wa 
koshma,mkachri nama, shechi ga 
wa psoluko gitakalurutka xani.

Wale chinanu yinetka gimata 
makawanatatka poyagnu 
shwamkalo chinanu.

40

